ՏԵՂԵԿԱՆՔ

2001 թվականի նոյեմբերի 16-ին Քեյպթաունում Միջազգային Քաղաքացիական Ավիացիայի Կազմակերպության (ԻԿԱՕ) անդամ մի շարք պետությունների կողմից ստորագրվել է «Շարժական սարքավորումների նկատմամբ միջազգային երաշխիքների մասին կոնվենցիայի և Շարժական սարքավորումների նկատմամբ միջազգային երաշխիքների մասին կոնվենցիայի (այսուհետ՝ Կոնվենցիա)` Ավիացիոն սարքավորումների վերաբերյալ արձանագրության» ամփոփ տեքստը (այսուհետ՝ Արձանագրության ամփոփ տեքստ), որի նպատակն է եղել օդանավերի պլաներների, ուղղաթռների, ավիացիոն շարժիչների, ինչպես նաև ավիացիոն այլ սարքավորումների  նկատմամբ միջազգային երաշխիքների համակարգի ստեղծումը: 
Հայաստանի Հանրապետության կառավարության 2013 թվականի հունիսի  6-ի նիստի N 22 արձանագրային  որոշմամբ հաստատվել է «Հայաստանի Հանրապետության օդային փոխադրումների բնագավառի ազատականացման հայեցակարգը» (այսուհետ՝ հայեցակարգ), համաձայն որի՝ «…Հայաստանի Հանրապետության կառավարությունը լրացուցիչ հնարավորություն ունի վերանայելու քաղաքացիական ավիացիայի բնագավառում իրականացվող քաղաքականությունը և առավել բաց կերպով որդեգրելու նոր քաղաքականություն, որը բխում է պետության անվտանգության և տնտեսության զարգացման հիմնադրույթներից` տրամադրելով առավել մատչելի ծառայություններ Հայաստանի քաղաքացիներին և ապահովելով մրցակցային և ազատական դաշտ այս ոլորտում:»:
	Հայեցակարգի դրույթների համաձայն՝ Հայաստանի Հանրապետության կառավարությունը պետք է ձգտի ներգրավել բոլոր հայկական ավիաընկերություններին, որոնք ակտիվ են քաղաքացիական ավիացիայի ոլորտում և ցանկություն են հայտնել ընդգրկվել այս գործընթացում, ինչպես նաև խրախուսել հայկական ավիաընկերությունների ձևավորումն ու ներդրումները դրանցում:
	Հայաստանի Հանրապետությունում գրանցված օդանավ շահագործող ընկերությունները ցանկություն են հայտնել համալրել իրենց օդանավերի պարկը ժամանակակից օդանավերով: Հայկական ավիաընկերություններն արդեն իսկ բանակցություններ են վարում միջազգային լիզինգային ընկերությունների հետ, օդանավերը ֆինանսական լիզինգով ձեռք բերելու համար: Սակայն տվյալ ընկերությունները բանակցային գործընթացում կարևորում են Կոնվենցիային և Արձանագրության ամփոփ տեքստին Հայաստանի Հանրապետության միանալը և որպես պայմանագրային դրույթ առաջարկում են լիզինգային պայմանագրերում ներառել դրա վերաբերյալ դրույթները: 

